
Rólant Waag Dam

Kommunulæknin sjálvur 
hevur absolutt onga við­
merking til uppsøgnina. 
Hann vil ikki so frætt sum 
vátta, at hann hevur sagt seg 
úr starvi, men í heilsumála­
ráðnum hava tey fingið eina 
uppsøgn frá Arnhold Olavs­
son Jensen, sum er galdandi 
frá 1. januar 2014. Tað váttar 
deildarstjórin har, Hansa 
Sørensen.

Verður ikki hoyrdur
Uppsøgnin kemur í kjalavørr­
inum av søguni sum Sosial­
urin borðreiddi við í gjár, har 
kommunulæknin alment 
ráddi fólki frá at drekka 
drekkivatnið á Tvøroyri, tí 
tað var so mikið skitið, at tað 
var heilsuskaðiligt.

- Hetta er í besta  føri utt­
an virðing fyri borgaran og í 
ringasta føri beinleiðis vand­
amikið fyri onkran. Eg skilji 
ikki, at kommunan kann 
leggja so lítið í borgaran. Ant­
in er talan um vantandi vilja 
frá kommununi ella vant­
andi førleika. Veit ikki hvat 
er verri. Havi roynt at tosa 

við øll í kommununi, men 
eingin leggur í, hevur Arn­
hold Olavsson Jensen sagt á 
Facebook. 

Í gjár ynskti hann ikki 
at koma nærri inn á sínar 
útsagnir í Sosialinum, men 
hann segði seg standa við 
tær ávaringar, hann var kom­
in við.

- Nú havi eg sum lækni her 
á staðnum ávarað ímóti hesi 
vandastøðu. Og tí er tað nú 
upp til tykkum sum manna 
býráðið at gera nakað við 
hetta, ella mugu tit liva við 
avleiðingunum av einki at 
gera, skrivaði kommunlækn­
in eisini.

Týsdagin gjørdi Arnhold 
Olavsson Jensen álvara av 
sínum hóttanum, og sagt seg 
úr starvi. 

Eitt ár í starvi
Arnhold er 38 ára gamal og 
varð útbúgvin lækni frá 
Keypmannahavnar Univer­
siteti í 2003. 1. mai í fjør tók 
hann við starvinum sum 
kommunulækni á Tvøroyri, 
men hetta hevur hann nú 
sagt frá sær. 

rolant@sosialurin.fo

Nýggjan lækna á Tvøroyri
UPPSØGN Nýggjur lækni skal finnast á Tvøroyri, tí Arnhold Olavsson Jensen hevur sagt seg úr starvi, eftir 
at hann alment hevur funnist at atgerðarloysinum hjá kommununi í sambandi við skitna drekkivatnið

Tjóðveldi skipar 
fyri stórum há­
tíðarhaldi í Norð­
urlandahúsinum 
1. september í 
sambandi við, 
at tað í dag eru 
100 ár síðani, 
at Erlendur 
Patursson varð 
borin í heim

Tíðindaskriv
Tjóðveldi

20. august 2013 eru hundrað ár 
liðin síðani ein tann fremsti 
føroyski politikarin og fak­
felagsmaðurin í Føroyum, Er­
lendur Patursson, varð borin 
í heim.

Erlendur andaðist í 1986, 
73 ár gamal, men eftir hann lá 
eitt politiskt, tjóðskaparligt 
og samfelagsligt virki, sum 
ongin hevur gjørt honum 
eftir. 

Erlendur var millum odd­
vitarnar, tá Føringafelag ferð­
aðist kring landið í 1946 og gav 
teimum frælsu Føroyum eitt 
greitt og hugbjart innihald. 
Hetta var avgerandi fyri, at 
føroyska fólkið atkvøddi fyri 
loysing á fólkaatkvøðuni 14. 
september í 1946. Hann var 
millum tey, sum stovnaðu 
Tjóðveldisflokkin í 1948, og 
hann virkaði sum formaður 
floksins heilt fram til 1986, 
tá hann andaðist. Hann var 
formaður í Føroya Fiski­
mannafelag frá fimmtiár­
unum og fram, tá øll tey 
stóru stríðini og rættindini 
vórðu vunnin fyri føroysku 
fiskimannastættina. Hann 
var blaðstjóri á Fjúrtanda 
september í fleiri umførum 
og hann gav út røða av ritum 
og bókum um politikk, fiski­
vinnu, samfelagsmál og bú­
skap. 

Øll tey málini, ið hava 
broytt og bøtt lívstreytirnar, 
møguleikarnar og sjálvræðið 
hjá føroysku tjóðini, var Er­
lendur fremsti stríðsmaður 
fyri. Og hann møtti stórari 

mótstøðu á leiðini, hóast 
mongum tykjast hesi mál 
sjálvsøgd í dag. Burturúr 
rúgvuni kunnu nevnast: 
Føroyskt fiskimark, ræðið 
á undirgrundini, mótstøð­
an ímóti EEC og ímóti, at 
Føroyar vóru seldar til 
hernaðarendamál, føroyskt 
útvarp og Sjónvarp, Fróðskap­
arsetur og miðnámsskúlar, 
Norðurlandahús, eftirløn 
hjá verkafólki, Landsbanki 
og búskaparráð, Húsaláns­
grunnur, sjúkratrygging, sosi­
alir batar og mangt, mangt 
annað. Tjóðveldi hevur tikið 
stig til eitt hátíðarhald at 
heiðra minnið um og avrikini 
hjá Erlendi Patursson.

Hátíðarhald verður i Norð­
urlandahúsinum sunnudagin 
1. september kl. 16. Á skránni 
verður m.a. røður, yrkingar 
og tónleikur, ið lýsa lívið hjá 
Erlendi og hansara virki.

Karin Kjølbro fer at røða 
um Erlend, persónin og 
politikaran, Hans Andrias 
Sølvará fer at siga frá søgu 
Tjóðveldis.

Hildur Patursson fer at 

røða um pápan, og Turið 
Sigurðardóttir fer at lesa 
eina yrking, sum er ognað 
Erlendi.

At enda fer Høgni Hoydal 
at leggja fram undir heitinum 
Føroyar nú og komandi. 

Afturat framløgunum 
verður felagssangur og tón­
leikur við Tórshavnar Mans­
kóri, Rana og Eyðuni Nolsøe, 
Ólavi Jakobsen og Andreu 
Heindriksdóttur.

Frásøgumaður verður 
Jógvan Durhuus.

Tjóðveldi hátíðarheldur Erlend

Erlendur Patursson var 
ein av stovnarunum av 

Tjóveldisflokkinum. Hann 
umboðaði flokkin frá 1954-66 

í Sandoyar valdømi, og frá 
1970 til hann doyði í 1986 í 

Suðurstreymoyar valdømi


